
GOUVÈNÈ HOCHUL SOULIYE KLASMAN ETA A KÒM LIDÈ NASYONAL NAN 
SANTE MANTAL  

  
Rapò "State of Mental Health in America" klase Nouyòk nimewo en nan nivo 

nasyonal la atravè 17 mezi komen sou sante mantal  
  

Done federal yo montre pousantaj granmoun ki pa gen asirans ki gen maladi 
mantal nan Eta a ki ba; jèn ki gen panse swisid oswa gwo depresyon  

  
  

Gouvènè Kathy Hochul anonse jodi a ke yo rekonèt Eta Nouyòk kòm yon lidè nasyonal 
nan sante mantal dapre yon nouvo rapò ki te konpile avèk done federal ki disponib 
piblikman. 'The State of Mental Health in America' (Eta Sante Mantal nan Etazini) klase 
Nouyòk nimewo en nan nivo nasyonal lè yo analize done ki soti nan 17 mezi sante 
mantal komen avèk done yo te rasanble an 2022 ak 2023 – ane Gouvènè Hochul te 
lanse envestisman plizyè milya dola li a pou ranfòse sistèm swen eta a.  
  
"Rezilta sa yo demontre ke nou rete sou bon chemen an nan kad efò konsète nou yo 
pou adrese kriz sante mantal pami timoun ak granmoun", Gouvènè Hochul te deklare. 
"Pandan ke travay nou an poko fini, Nouyòk vin tounen yon modèl nasyonal nan sa ki 
gen pou wè ak bay yon seri sipò, swen ak tretman ke rezidan yo bezwen. Lè nou 
ranfòse sistèm swen sante mantal nou an, n ap bay moun ak fanmi yo yon nouvo 
espwa epi n ap ede yo sou chemen gerizon an pou yo ka viv epi pwospere nan 
kominote yo."  
  
Nòt konbine Nouyòk nan 17 kategori klase eta a an premye ran nan nivo nasyonal nan 
rapò a, ke Mental Health America konpile chak ane, yon òganizasyon nasyonal san bi 
likratif ki dedye a pwomosyon sante mantal. Anvan sa, eta a te klase katriyèm nan peyi 
a an 2024 epi uitèm an 2023.  
  
Mezi ki te gen pi gwo efè sou klasman jeneral Nouyòk la se te pousantaj jèn nan eta a 
ki gen gwo panse swisid; jèn ki te gen yon gwo epizòd depresyon nan ane ki sot pase a; 
ak granmoun ki pa gen asirans k ap viv ak maladi mantal. Apa premye plas an jeneral, 
Nouyòk te klase tou an tèt tout lòt eta yo nan klasman adilt dapre rapò a, ki gen ladan 
uit mezi ki mezire prevalans maladi mantal ak aksè ak swen pami moun ki gen plis pase 
18 an.  

Done yo konsidere nan rapò a koresponn ak lansman inisyativ istorik Gouvènè Hochul 
la pou ranfòse sistèm swen sante mantal Eta Nouyòk la. Plan 1 milya dola li te genyen 
pou ane fiskal 2024 la ansanm ak envestisman ki te fèt nan bidjè ki te vin apre yo te 
double amelyorasyon nan prevansyon swisid, sèvis pou jèn yo, ak lòt domèn yo te 
souliye nan rapò a.  
  
Soti nan ajoute kapasite pou pasyan entène rive nan elaji pwogram pou pasyan ekstèn 
yo yon fason konsiderab, jiska kreye plizyè milye nouvo inite lojman espesyalize ak plis 
ankò, eta a pran mezi solid pou asire tout Nouyòkè yo gen aksè ak sèvis esansyèl sa yo 
— sitou moun ak fanmi ki soti nan popilasyon ki pa t jwenn ase sèvis anvan. Gouvènè 
Hochul te angaje l patikilyèman pou amelyore sante mantal jèn yo, jan inisyativ lejislatif 
li yo pou adrese enpak danjere medya sosyal yo epi pou elimine itilizasyon telefòn 
entelijan pa elèv nan lekòl piblik K-12 yo montre sa.  
  
Komisè Biwo Sante Mantal (Office of Mental Health, OMH) nan Eta Nouyòk, Doktè 
Ann Sullivan, te deklare, "Mental Health in America reflete angajman solid Gouvènè 
Hochul te pran anvè sante mantal ak gwo travay ke anplwaye eta nou an ak founisè yo 
te antreprann pou elaji aksè ak bon jan kalite swen yon fason konsiderab. Nou fyè 
dèske nou se patnè ansanm epi nou anvi kontinye kòm yon inovatè ak yon lidè 
nasyonal nan swen sante mantal."  
  
Depi lè Gouvènè Hochul te antre an fonksyon, Eta Nouyòk te ajoute 985 kabann 
sikyatrik, ki gen ladan 610 kabann yo te remete an sèvis nan lopital kominotè yo. 
Gouvènè a te sipèvize tou pi gwo ekspansyon kapasite pasyan entène nan sant 
sikyatrik eta yo, li te ajoute 375 nouvo kabann ak 275 lòt ki an konstriksyon.  
  
Eta Nouyòk finanse kounye a 39 Klinik Sante Mantal Kominotè ki Sètifye, sa ki fè li pi 
fasil pou Nouyòkè yo jwenn tretman epi ki ka ede yo evite vizit lopital ki pa nesesè. 
Klinik sa yo bay sèvis sante mantal ak twoub abi sibstans pou nenpòt moun ki antre nan 
klinik la–kit yo gen asirans oswa non–epi yo deja sèvi plis pase 77,000 benefisyè jiska 
prezan an 2025.  
  
OMH ap etabli tou 50 ekip Entèvansyon nan Moman Kritik (Critical Time Intervention, 
CTI) nan tout zòn eta a pou bay sèvis jesyon swen ak sipò pou ede moun pandan 
tranzisyon nan swen, tankou kite anviwònman ospitalye yo. Avèk 36 premye ekip yo ki 
finanse kounye a, ekip sa yo ap gen kapasite pou sèvi 3,630 Nouyòkè.  
  
Eta a ap agrandi tou ekip Angajman Entansif ak Soutni oubyen ('Intensive and 
Sustained Engagement, INSET'), yon apwòch angajman volontè, dirije pa kamarad, pou 
sipòte moun nan pwosesis rekiperasyon yo nan moman ak kote ki konvenab pou yo. 
Kounye a, OMH finanse senk ekip –ki gen ladan youn ki konsantre sou popilasyon 
legal la – k ap opere nan vil Nouyòk, zòn Rochester, Westchester, ak Long Island, avèk 
kapasite pou sèvi plis pase 300 moun ansanm.  
  
Eta a te elaji pwogram Sipò Opsyon Ansekirite (Safe Options Support, SOS) a tou avèk 
anpil agresyon, ki kounye a ede loje 1,407 moun pou tout tan, pami yo prèske 180 



nan lojman ki gen lisans OMH. Ak premye ekip yo te lanse nan prentan 2022, pwogram 
SOS la kounye a gen 31 ekip, ki gen ladan kèk k ap fè kanpay nan tout senk 
minisipalite yo nan Vil Nouyòk, tou de konte nan Long Island yo, ak 19 konte adisyonèl 
yo atravè eta a.  
  
Eta Nouyòk la te fè chanjman regilatwa tou pou amelyore sante mantal, li adopte 
nouvo règleman sou admisyon ak sòti lopital pou bay yon chemen klè pou asire bon 
jan kalite swen yo bay moun k ap fè fas ak yon kriz sante mantal, epi pou yo elabore 
plan byen panse pou konekte moun k ap kite swen ijans ak swen pou pasyan entène yo 
ak sipò nan kominote a. Ekip CTI yo an plas kounye a pou konekte ak moun ki kite 
swen entène epi asire ke bezwen imedya yo satisfè epi ke yo rete konekte ak sipò 
kominotè a.  
  
Eta a te adopte tou nouvo règleman sou adekwasyon rezo a pou asire ke Nouyòkè ki 
gen plan asirans sante kalifye yo jwenn aksè alè a swen sante mantal esansyèl. 
Chanjman sa yo ap bay pwoteksyon enpòtan pou konsomatè yo, tankou yon egzijans 
pou plan yo poste lis ajou ak egzat sou founisè ki nan rezo a sou sit entènèt yo, sa ki 
pral ede elimine anyè ki pa kòrèk oswa ki ka twonpe moun.  
  
OMH te elaji lojman espesyalize yo yon fason agresiv tou, tankou 1,276 nouvo inite ki 
asosye avèk inisyativ sante mantal Gouvènè Hochul la, ak 2,224 inite lojman anplis ki 
an konstriksyon. Inite ki an konstriksyon yo enkli inite rezidans kominotè ki gen yon sèl 
chanm, inite pou yon sèl chanm, inite lojman ki gen sèvis sipò, ak inite lojman 
tranzisyonèl akoutèm - yo tout fèt pou ede Nouyòkè k ap viv ak maladi mantal yo rete 
an sekirite nan kominote yo a.  
  
OMH te elaji tou pwogram Tretman Kominotè Asètiv (Assertive Community 
Treatment) oubyen 'ACT', ki kounye a gen 112 ekip k ap opere ak 30 lòt an 
konstriksyon, epi kapasite pou bay sèvis a 9,584 moun k ap viv ak maladi mantal. Ekip 
sa yo bay pwoteksyon nan tout konte nan tout eta a, sa ki pèmèt Nouyòkè sa yo 
resevwa tretman nan kominote yo olye nan anviwònman lopital ki gen plis restriksyon.  
  
Gouvènè Hochul te pran tou yon angajman nan nivo nasyonal pou pwoteje sante 
mantal jèn yo epi ankouraje siksè elèv yo nan epòk dijital la. Nan kad Bidjè Eta Ane 
Fiskal 2026 la, li te garanti yon akò istorik pou kreye yon nòm atravè eta a pou lekòl san 
distraksyon epi elimine itilizasyon telefòn entelijan nan tout klas K-12 yo.  
  
Anplis Gouvènè Hochul la te adopte Lwa SAFE for Kids ki egzije konpayi rezo sosyal yo 
pou yo mete restriksyon sou piblikasyon ki kreye depandans sou platfòm yo pou 
itilizatè ki poko gen 18 ane. Li te siyen tou Lwa Pwoteksyon Done Timoun Nouyòk la, ki 
entèdi sit entènèt yo ak aparèy ki konekte yo kolekte, itilize, pataje oswa vann done 
pèsonèl tout moun ki poko gen 18 ane, sof si yo resevwa konsantman enfòme oswa 
si fè sa nesesè pou objektif sit entènèt la.  
  
Atansyon Gouvènè Hochul sou sante mantal jèn yo te mennen tou pou kreye 10 nouvo 
ekip Tretman Kominotè Aktif pou Jèn (Youth Assertive Community Treatment) pou 

sipòte jèn ki gen gwo twoub emosyonèl, ki riske pou antre nan sèvis entansif, oswa k ap 
retounen lakay yo apre sèvis entansif tankou lopital oswa sèvis rezidansyèl. Ekip ACT 
pou jèn yo kounye a gen 20 an total – avèk 19 an konstriksyon – epi y ap opere 
nan 31 konte, pou bay terapi pou jèn ak fanmi, jesyon medikaman, sipò pou fanmi ak 
kanmarad, ak devlopman konpetans.  
  
Gouvènè Hochul te elaji tou klinik sante mantal ki baze nan lekòl yo, ki ede elèv jwenn 
yon pwofesyonèl sante mantal ki gen lisans nan yon anviwònman familye san 
estigmatizasyon sou kanpis lekòl yo. Depi finansman ekspansyon sa a ane pase a, eta 
a te ajoute 255 nouvo klinik satelit — ki gen ladan 84 nan distri ki gen gwo demann yo 
— pou ajoute plis pase 1,265 ki egziste kounye a nan tout eta a.  
  
Komisè Biwo Sèvis ak Sipò pou Adiksyon (Office of Addiction Services and 
Supports, OASAS) Eta Nouyòk la, Doktè Chinazo Cunningham, te deklare, "Anpil 
moun ki afekte pa pwoblèm sante mantal afekte tou pa pwoblèm itilizasyon sibstans ki 
ko-egziste avèk yo. Anba lidèchip Gouvènè Hochul, Nouyòk fè gwo pwogrè nan elaji 
sèvis yo atravè eta a pou tout aspè sante mantal, sa ki ede plizyè milye Nouyòkè jwenn 
èd ak sipò yo bezwen an. Rapò sa a se yon gwo rekonesans pou pwogrè n ap fè yo, epi 
n ap tann ak enpasyans pou n kolabore ak patnè nou yo sou kontinye elaji sèvis sa yo 
pandan n ap bati yon Eta Nouyòk ki pi an sante pou tout moun."  
  
Senatè Eta, Samra G. Brouk, te deklare, "Antanke Prezidan Komite Sante Mantal 
Sena a, mwen fyè pou m wè Eta Nouyòk klase kòm yon lidè nan rapò "State of Mental 
Health in America" a. Sa a se yon lòt prèv ki montre sèvis volontè yo, tankou ekip 
INSET, ekip Entèvansyon nan Moman Kritik; pwogram Sipò Opsyon Ansekirite, ak lòt 
pwogram ki gen enpak gen pouvwa pou ede moun ki gen bezwen sante mantal grav yo. 
Lè nou kontinye ak momantòm sa a epi envesti nan finansman Lwa Daniel (Daniel's 
Law) la, nou ka rive jwenn plis moun k ap fè fas ak kriz sante mantal epi kenbe 
kominote nou yo an sekirite. Mwen felisite Gouvènè Hochul paske li envesti nan 
inisyativ sante mantal nan Eta Nouyòk pou asire ke rezidan nou yo resevwa swen yo 
merite a."  
  
Manm Asanble JoAnn Simon te deklare, "Li bèl pou wè yo rekonèt Nouyòk kòm yon 
lidè nasyonal nan sante mantal, sa ki reflete pwogrè nou te fè nan envestisman nan 
fanmi nou yo ak kominote nou yo epi nan elaji swen an. Mwen anvi travay avèk 
Gouvènè Hochul pou elaji envestisman sa yo epi bati sou momantòm sa a pou asire ke 
chak Nouyòkè ka jwenn èd yo bezwen an, lè yo bezwen li."  
  
Glenn Liebman, Direktè Egzekitif Jeneral Asosyasyon Sante Mantal nan Eta 
Nouyòk (Mental Health Association of New York State, MHANYS) te deklare, 
"Òganizasyon nasyonal nou an, Mental Health America, konfime sa nou deja konnen an 
– Eta Nouyòk se yon lidè nan sèvis ak sipò sante mantal. Anba lidèchip Gouvènè 
Hochul ak Komisè Sullivan, Nouyòk se lidè nan sante mantal lekòl ak adolesan, 
prevansyon, sèvis kriz, pwogram inovan, prevansyon swisid ak egalite sante mantal. 
Malgre ke toujou gen plis bagay ki bezwen fèt, nou gen anpil chans nan Nouyòk pou 



nou gen angajman, lidèchip ak vizyon pou amelyore lavi moun ki gen pwoblèm sante 
mantal ak pwòch yo."  

